
Turismoari buruzko informazio guneek ia hirukoiztu egin dituzte artapenak Sanferminetan
Asteazkena, 2008ko uztailaren 16a. Nafarroako Gobernuak (Kultura eta Turismo Departamentuaren bidez) turismoari buruzko informazioa emateko ezarri dituen guneetan 32.643 lagunek eskatu dute informazioa 2008ko Sanferminetan. Iaz, berriz, 10.790 eskari egin zituzten Iruñeko “Nafarroako Erresuma” Turismo Bulegoan. 
2008ko Sanferminetan, Iruñeko Turismo Bulegoaz gain, Nafarroako Gobernuak autobus bat jarri du Gaztelu Plazan, eta baita bulego bat ere autobus geltokian. 

Iruñeko Turismo Bulegoak 12.312 pertsona artatu ditu (artapen guztien %37,71), eta iaz, berriz, 10.790. Bestalde, autobus geltokiko bulegoak 3.840 pertsona artatu ditu (%11,76). Bisita gehien jaso dituen informazio gunea Gaztelu Plazako autobusa izan da. Guztira, 16.491 bisitari izan ditu, eta eskaeren %50,51 artatu ditu. Nafarroako Gobernuaren informazio guneek turista gehien artatu dituzten egunak uztailaren 6a eta 7a izan dira. 
Artatutako pertsonen jatorriari dagokionez, %48,4 atzerritarrak izan dira, eta %51,6, berriz, Estatukoak. Informazioa eskatu duten atzerritarrak honako herrialde hauetakoak izan dira: Frantzia (%11,5), Estatu Batuak (%6), Zeelanda Berria (%5,2), Australia (%3,4), Italia (%3), Erresuma Batua (%2,8), Argentina (%2) eta Mexiko (%1,9). Estatukoei dagokienez, berriz, erkidego hauetakoak izan dira: EAE (%7,4), Katalunia (%6,8), Andaluzia (%4,3), Valentzia (%3,6) eta Madril (%3,1). Gehienak, hala ere, Nafarroakoak izan dira (%17,1).

Nafarroako Gobernua Iruñeko Udalarekin eta Iruñeko Prentsa Elkartearekin elkarlanean jardun da, Prentsaren Nazioarteko Bulegoa abian jartzeko. Aurten, zortzigarren aldiz antolatu dute Prentsaren Nazioarteko Bulegoa, eta Iruñeko Turismo Bulegoan egin du lan. Bulegoaren jardunari buruzko balantzea geroago eginen dute, baina aurrerapen gisa, jaien berri ematen jardun diren 375 kazetariak artatu dituela esan dezakegu (batez ere txupinazoaren eta entzierroen berri eman dute aipaturiko kazetariek). 
Era berean, eta berritasun gisa, irrati igorgailu bat ere jarri dute abian. Sanferminei buruzko kronikak (entzierroa, aurreko eguneko laburpena, eta zezenketak) eta elkarrizketak egin dituzte bertan, eta Espainia osoan hiru bat milioi entzule izan dituela kalkulatzen dute. Sanferminetarako sortu duten webgunean ere kontsultatu ahal izan dira kronikak. Gainera, posta elektronikoko mezuak bidali dizkiete 2.700 igorleri, eta Sanferminetako Irrati Igorgailua zuzenean jardun da, egunero, Estatuko hainbat irratitan. Bestalde, Radio Factoría irratiaren bidez kronikak bidali dituzte 28 herrialdetara, eta Radio Única irratiaren bidez, berriz, beste 130 irratitara. Kronikak radiosanfermines.es mikro-gunean kontsultatu ahal izan dira, eta guneak 10.000 bat bisitari izan ditu, batik bat irratiak. 

Horrekin guztiarekin batera, "Nafarroako Erresuma" marka turistikoari buruzko iragarkiak jarri dituzte Iruñeko sarreretan (30 iragarki paneletan), eta baita entzierroaren ibilbidean eta zezen plazan jarri dituzten 36 oihaletan ere. Kultura eta Turismo Departamentuaren egoitzan eta hainbat aparkalekutako sarreretako 24 beiratetan Nafarroako argazkiak jarri dituzte, eta baita hiriburuko bi mapa eta Iruñea europar kulturaren hiriburu izateko hautagaitzari buruzko bi panel handi ere. Gainera, sustapen produktuak banatu dituzte, hala nola Sanferminetako 5.000 elastiko eta zapi. 
Datuon aurrean, Kultura eta Turismo Departamentuak oso balioespen positiboa egin du Sanferminetako kanpainaren gainean. Corpas kontseilariak adierazi duenez, Gobernuak aurre egin dio egoerari, aldez aurretik prestatuta egon da, eta turismoaren sektorearekin elkarlanean jardun da. Kontseilariak azpimarratu du, gainera, turismoaren sektoreak oso lan ona egin duela, eta horretarako, Departamentuak Estatuko telebistan egin duen publizitate kanpaina oso lagungarri izan dela.

Urtarriletik maiatzera bitarteko balantzea 
Maiatza aurreko bi hilabeteak baino hobea izan da, turismoaren ikuspuntutik, Departamentuak ezagutzera eman dituen datuen arabera. Hartara, ostatu mota orotan gora egin du bisitari kopuruak. Urtarriletik maiatzera bitarte turismoak gora egin du, baina orain arte baino maila txikiagoan, egoera ekonomikoa tarteko. Zehazki, 347.474 bisitari etorri dira Nafarroara (%2,5eko gorakada), eta 693.542 lagunek pasa dute gaua Foru Komunitateko ostaturen batean (%2,45eko gorakada). Daturik onenak hotelek eta landa etxeek izan dituzte. 

Hoteletako bidaiari kopuruak %4,69 egin du gora, eta bertan igarotako gau kopuruak, berriz, %3,61. Tutera, Erribera Garaia eta Pirinioetako hoteletako gorakadak izan dira nabarmenenak. 

Landa turismoari dagokionez, berriz, bidaiari kopuruak %6,14 egin du gora, eta landa etxeetan igarotako gau kopuruak %15,44.

